
Fèy enfòmasyon sa a bay repons pou pifò kesyon moun poze souvan (FAQs) sou sante konsènan mèki.  Pou jwenn plis 
enfòmasyon, rele Sant Enfòmasyon CDC (CDC Information Center) nan nimewo 1-800-232-4636. Fèy enfòmasyon sa a se 
youn nan yon seri rezime sou sibstans danjere ak efè yo genyen sou sante.  Li enpòtan pou ou konprann enfòmasyon sa 
yo paske sibstans sa a ka danjere pou ou. Lè ou ekspoze nan nenpòt sibstans danjere, efè li depannde dòz la, kantite tan 
ou ekspoze ladan, kijan ou ekspoze ladan, karakteristik pèsonèl ou ak abitid ou, epitou si gen lòt sibstans chimik ki la lè ou 
ekspoze ladan.

REZIME: Moun ekspoze nan mèki lè yo respire lè ki kontamine, lè yo bwè dlo ki 
kontamine ak lè yo manje sa ki kontamine, epitou lè yo swiv tretman dantè ak 
tretman medikal. Lè mèki nan nivo ki wo li ka domaje sèvo a, ren yo, ak fetis k ap 
devlope. Yo te jwenn sibstans chimik sa a nan omwen 714 sou 1,467 chantye nan 
Lis ki Gen Priyorite Nasyonal [National Priorities List (NPL)] Ajans Pwoteksyon 
Anviwònman [Environmental Protection Agency (EPA)] te idantifye. 

Kisa mèki ye?
Mèki se yon metal ki egziste nan lanati, epi ki gen anpil 
fòm. Mèki metalik la se yon likid ki briye, ki gen koulè ajan-
blan, epi ki san odè. Si li chofe, li se yon gaz ki pa gen ni 
koulè ni odè. 

Mèki melanje avèk lòt eleman, tankou klò, souf, oswa 
oksijèn, pou fòme konpoze mèki ki pa òganik oswa "sèl," ki 
se poud blan oswa kristal anjeneral. Mèki melanje tou avèk 
kabòn pou fè konpoze mèki ki òganik. Òganis yo ka wè 
nan mikwoskòp ki nan dlo ak tè pwodui mèki ki pi komen 
an, metil-mèki.  Plis mèki nan anviwònman an kapab 
ogmante kantite metil-mèki ti òganis yo ap fè. 

Yo itilize mèki metalik pou pwodui gaz klore ak soud 
kostik, epitou yo itilize li nan tèmomèt, kèk pwodui pou 
plonbe dan, ak batri. Yo itilize sèl mèki pafwa nan krèm 
pou fè pou eklèsi po epitou kòm krèm antiseptik ak 
pomad. 

Kisa k ap pase mèki lè li antre nan 
anviwònman an? 

 • Mèki ki pa òganik (mèki metalik ak konpoze mèki 
ki pa òganik) antre nan lè a apre yo soti nan depo 
minrè, konbistyon chabon ak dechè, ak nan izin 
manifakti.

 • Li soti nan depo natirèl, eliminasyon dechè ak aktivite 
vòlkan pou antre nan lè.

 • Ti òganis ki rele bakteri ka fòme metil-mèki nan dlo 
ak tè. 

 • Metil-mèki anpile nan tisi pwason. Pwason ki gwo ak 
pi aje yo ka gen nivo mèki ki pi wo yo.

Kijan mwen ta ka ekspoze nan mèki? 
 • Si ou manje pwason oswa fwidmè ki kontamine 

avèk metil-mèki. 

 • Si ou respire vapè nan lè a ki soti nan devèsman, 
ensineratè, ak endistri ki boule konbistib fosil ki 
gen mèki.

 • Degajman mèki nan travay dantè ak nan tretman 
medikal. 

 • Si ou respire lè ki kontamine nan espas travay ou 
oswa si po kò ou pran kontak avèk li pandan y ap 
itilize li nan espas travay ou.

 • Si ou pratike koutim ki gen mèki. 

Kijan mèki kapab afekte sante mwen? 
Sistèm nève a sansib anpil nan tout fòm mèki yo. Vapè 
metil-mèki ak vapè mèki pi danjere pase lòt fòm yo, 
paske plis mèki nan fòm sa yo ap rive nan sèvo a. Si 
yon moun ekspoze nan nivo mèki metalik, mèki ki pa 
òganik ak mèki òganik ki wo sa kapab domaje sèvo li 
ak ren li nèt, epitou sa kapab domaje tibebe ki nan vant 
li. Efè sou fonksyònman sèvo a ka lakòz fasilite pou fè 
kòlè, timidite, latranblad, chanjman nan vizyon oswa 
odisyon, ak pwoblèm memwa. 

Si yon moun ekspoze nan nivo vapè mèki metalik 
ki wo pandan yon ti tan sa ka lakòz kèk efè sou li 
tankou domaj nan poumon, kèplen, vomisman, dyare, 
ogmantasyon nan tansyon oswa ritm batman kè a, 
gratèl sou po, ak iritasyon zye.

Kijan mèki kapab lakòz kansè?
Gen done ki pa konvnab sou kansè imen ki disponib 
pou tout fòm mèki yo. Klori mèkirik lakòz ogmantasyon 
nan anpil kalite timè sou rat ak sourit, epi metil-mèki 
lakòz timè nan ren sou mal sourit yo. EPA detèmine klori 
mèkirik ak metil-mèki se posib sibstans kanserijèn pou 
moun.

Kijan mèki kapab afekte timoun yo?
Timoun ki jèn anpil pi sansib pase adilt yo nan efè mèki. 
Mèki ki sou kò manman an transmèt ba tibebe ki nan 
vant li epi li anpile ladan, pou pètèt domaje sistèm nève 
k ap devlope a. Li kapab transmèt tou ba yon tibebe ki 
nan tete nan lèt manman. Men, avantaj ki genyen nan 
bay tibebe tete ka pi bon pase posib efè segondè mèki ki 
nan lèt manman. 

Kèk nan efè danjere mèki ki ka afekte fetis la se domaj 
nan sèvo, reta mantal, difikilte pou kowòdone mouvman 
miskilati, tibebe a vin avèg, malkadi, ak enposiblite pou 
pale. Timoun ki anpwazonnen nan mèki ka gen pwoblèm 
sistèm nève ak sistèm dijestif, ak domaj ren. 

Kijan fanmi yo kapab redui risk pou yo 
ekspoze nan mèki?
Fanmi yo dwe itilize epi elimine pwodui ki gen mèki 
avèk anpil prekosyon, tankou tèmomèt oswa anpoul 
fliyoresan yo. Pa pase aspiratè sou mèki ki tonbe atè, 
paske l ap evapore epi l ap lakòz ou ekspoze pi plis 
nan mèki. Si yon gwo kantite mèki tonbe atè, kontakte 
depatman sante ou. Montre timoun yo pou yo pa jwe 
avèk likid ki briyan, ki gen koulè ajan.

Elimine ansyen medikaman ki gen mèki yo kòrèkteman. 
Konsève tout medikaman ki gen mèki lwen timoun yo.

Fanm ansent yo ak timoun yo ta dwe rete lwen sal kote 
yo te itilize mèki likid.

Aprann avi depatman sante piblik oswa depatman resous 
natirèl bay yo sou bèt sovaj ak pwason ki nan zòn ou.

Èske gen yon tès medikal pou detèmine 
si mwen te ekspoze nan mèki? 
Gen tès ki disponib pou mezire nivo mèki ki nan kò a. 
Yo itilize tès san oswa tès pipi pou teste si ou te ekspoze 
nan mèki metalik ak nan fòm mèki ki pa òganik yo. Yo 
mezire mèki ki nan tout san an oswa nan cheve po tèt la 
pou detèmine si yon moun te ekspoze nan metil-mèki. 
Doktè ou kapab pran kèk echantiyon pou voye yo nan 
yon laboratwa pou fè tès.

Èske gouvènman federal la te fè 
rekòmandasyon pou pwoteje sante 
moun?
EPA fikse yon limit 2 pati mèki pou chak milya pati dlo 
pou bwè (2 ppb).

Ajans Etazini pou Kontwòl Manje ak Medikaman 
[Food and Drug Administration (FDA)] fikse yon nivo 
maksimòm akseptab 1 pati metil-mèki nan yon milyon 
pati fwidmè (1 ppm).

Administrasyon pou Sekirite ak Sante nan Travay 
[Occupational Safety and Health Administration (OSHA)] 
fikse limit 0.1 miligram mèki òganik pou chak mèt kib 
lè espas travay (0.1 mg/m3) ak 0.05 mg/m3 vapè mèki 
metalik pou peryòd travay 8 èdtan ak semèn travay  
40 èdtan.

Ki kote mwen kapab jwenn plis enfòmasyon? 
Pou jwenn plis enfòmasyon, kontakte Agency for Toxic Substances and Disease Registry, Division of Toxicology and Human 
Health Sciences, 1600 Clifton Road NE, Mailstop F-57, Atlanta, GA 30333. 

Telefòn: 1-800-232-4636, FAKS: 770-488-4178. 

ToxFAQsTM Adrès Entènèt nan WWW se http://www.atsdr.cdc.gov/toxfaqs/index.asp. 

ATSDR kapab fè ou konnen kote pou jwenn klinik sante nan travay ak anviwònman. Espesyalis yo kapab rekonèt, evalye, epi 
trete maladi moun pran lè yo te ekspoze nan sibstans danjere. Ou kapab kontakte depatman sante kominotè oswa depatman 
sante eta a oswa depatman kalite anviwònman si ou gen nenpòt lòt kesyon oswa enkyetid.

